
Mál nr. 15/2001 

 
Húsfélag (M) 

Vátryggingafélagið (V) v. húseigendatryggingar 
 

Tilraun til innbrots og eyðilegging á útstöð dyrasíma þ. 26.8.2000.  
Gögn. 

1. Málskot móttekið  19.1.2001. 
2. Niðurstaða Tjónanefndar vátryggingarfélaganna nr. 1090/2000. 
3. Bréf V dags. 25.9. 2000 og 5.2.2001.  

  
Málsatvik. 
Þ. 26.8.2001 var gerð tilraun til innbrots í húseign í Garðabæ og þá var útstöð dyrasíma 
hússins eyðilögð. Gera átti við útstöðina en þá kom í ljós að hætt var að framleiða svona 
útstöðvar og var því sett ný útstöð og greiddi V fyrir það en ekki fyrir uppsetningu á nýjum 
innstöðvum og telur V það ekki vera á ábyrgði félagsins. M gerir þá kröfu að V bæti útstöðina  
og símtækin inni og uppsetningu þeirra í öllum íbúðum hússins. M segir að dyrasímakerfið sé 
15 ára og hafi verið í góðu lagi þegar það var eyðilagt og gerir M þá kröfu að V bæti allt 
tjónið á útstöðinni og vegna uppsetningu nýrra innstöðva. V bendir á að einungis hafi verið 
um skemmdir á útstöðinni að ræða  en ekki innistöðvum og skv. tryggingarskilmálum þá bæti 
vátryggingin skemmdir á vátryggðri húseign og hafi V því bætt M tjónið með því að bæta það 
sem var skemmt þ.e. útstöðina. Þá bendir V á að greiðsluskylda félagsins nái ekki til að 
endurnýja 15 ára gamalt dyrasímakerfi þar sem undir eðlilegum kringumstæðum hefði verið 
hægt  að lagfæra útstöð kerfisins með eðlilegum kostnaði. Þá bendir V á að verði á það fallist 
með M að V beri að bæta tjón á útstöðvum og auk þess fylgitjón á innistöðvum verði tjónið 
réttilega gert upp með vísan til 37.gr. l. um vátryggingasamninga nr. 20/1954 og því greiddar 
bætur fyrir dyrasímakerfið í því ástandi sem það var. 
 
Álit. 
Fyrir liggur að ekki var hægt að gera við útstöð þá sem eyðilögð var og varð því að kaupa 
nýja útstöð en þar með urðu innistöðvarnar ónýtar og þurfti því að kaupa viðeigandi 
innistöðvar sem fylgdu nýja kerfinu sem óhjákvæmilegt var að setja upp skv. mati beggja 
aðila. Miðað við þessar aðstæður bar því nauðsyn til að skipta um innistöðvarnar sem 
afleiðingu af þeim bótaskylda verknaði sem hér ræðir um.  Af vátryggingaskilmálum þeim 
sem eiga við um mál þetta verður ekki séð að V undanskilji með einum eða öðrum hætti 
afleitt tjón eins og það sem hér ræðir um. Af þeim sökum ber V að bæta M heildartjónið sem 
hér ræðir um þ.e. nýja útstöð og innistöðvar. Í bréfi V frá 5.2. s.l. er vísað til uppgjörsreglna 
og af þeim sökum skal á það bent að skv. 2. mgr. 3. gr. samþykkta fyrir Úrskurðarnefnd í 
vátryggingamálum  úrskurðar nefndin ekki um bótafjárhæðir nema að fengnu samþykki aðila 
sem ekki liggur fyrir í máli þessu. 
 
Niðurstaða. 
V ber að bæta M bæði tjón á útstöð og vegna kaupa og uppsetningar á nýjum innistöðvum. 
 

Reykjavík 20.2.  2001 
 

Rúnar Guðmundsson hdl. 
 Dögg Pálsdóttir hrl.  Jón Magnússon hrl.  

 


